
Համառոտագիր  
Սույն հետազոտության շրջանակներում փորձ է կատարվել ուսումնա-

սիրելու 44-օրյա պատերազմի հետևանքով Արցախից տեղահանված երե-
խաների կրթական հիմնախնդիրները և տեղահանման ազդեցությունը երե-
խաների հոգեկան առողջության, նոր միջավայրում հարմարման ու սոցիա-
լականացման վրա: Սոցիոլոգիական հարցումների արդյունքների վերլու-
ծության, համապատասխան գրականության և փաստաթղթերի ուսումնասի-
րության շնորհիվ առանձնացվել են առաջնային հիմնախնդիրները և դրանց 
լուծման համար առաջ են քաշվել մի շարք եղանակներ: 

Բանալի բառեր և բառակապակցություններ. տեղահանված անձ, 
կրթության իրավունք, մանկավարժահոգեբանական աջակցություն, հոգե-
բանական տրավմա, ճգնաժամային իրավիճակ: 

Аннотация 
В рамках данного исследования была предпринята попытка изучить 

образовательные проблемы детей, перемещенных из Арцаха в результате 44-
дневной войны, и влияние перемещения на психическое здоровье детей, 
адаптацию и социализацию в новой среде. Благодаря анализу результатов 
социологических опросов, изучению соответствующей литературы и документов 
были выявлены первоочередные проблемы и предложен ряд путей их решения. 

Ключевые слова и словосочетания: переселенец, право на образование, 
педагогико-психологическая поддержка, психологическая травма, кризисная 
ситуация. 

Abstract 

Within the framework of this research, an attempt was made to study the 
educational problems of children displaced from Artsakh due to the 44-day war and the 
impact of displacement on children’s mental health, adaptation and socialization in a 
new environment. Due to the analysis of the results of sociological surveys, and the 
study of relevant literature and documents, the primary problems were identified, and a 
number of ways were put forward for their solution. 

Keywords and phrases: Displaced person, right to education, pedagogic-
psychological support, psychological trauma, crisis situation. 
 
 
Ներածություն  

Պատերազն իր հետ բերում է ոչ միայն ավերածություն ու մահ, այլ 
նաև իր խոր ու ցավոտ հետքն է թողնում պատերազմի միջով անցած մարդ-
կանց վրա: Արցախյան 44-օրյա պատերազմը ցնցեց բոլորիս, սակայն այդ 
աղետալի հարվածի ցավոտ հետևանքի առաջին կրողները դարձան երե-
խաները. խաթարվեց նրանց մանկությունը, շատերն անցան արկերի ու 
փամփուշտների դժոխքով` զրկվելով իրենց տանն ապրելու, իրենց հարա-
զատ դպրոցում կրթություն ստանալու հիմնարար իրավունքից:  44-օրյա 
պատերազմի ընթացքում Արցախից տեղահանված երեխաների գերակշիռ 
մասը հաստատվեց Հայաստանում: Աներկբա է, որ բացի սոցիալական ու 
հոգեբանական տարատեսակ խնդիրներից, օրախնդիր էր նաև տեղահան-
ված երեխաների կրթության շարունակականության հարցը լուծելն, ինչը և 
արվեց: 
 
Հիմնախնդիրներ 

Պատերազմի թոհուբոհով անցած երեխան ունենում է հոգեբանական 
տարատեսակ խնդիրներ` սթրեսներ, վախեր, դեպրեսիա, ագրեսիվություն, 
ծայրագույն դեպքում` հոգետրավմա: Տեղահանված/տարհանված երեխանե-
րի պարագայում` խնդիրն առավել սուր է և բազմանկյուն. երեխան ունենում 

է սոցիալականացման, նոր բնակավայրին, կրթական` իրեն անծանոթ մի-
ջավայրին հարմարվելու խնդիրներ: Պայմանավորված 44-օրյա պատերազ-
մի հետևանքով Արցախից տեղահանված երեխաների առջև ծառացած մար-
տահրավերներով, որոնց առանցքում կարելի է դիտարկել կրթության իրա-
վունքի իրացումը` մեր երկիրը կանգնեց ֆորսմաժորային իրավիճակի ա-
ռաջ: Մի կողմից` պատերազմական գործողություններ ու անվտանգային 
խնդիրներ, մյուս կողմից` մեծ թվով դպրոցականներ, որոնց կրթության իրա-
վունքն, անշուշտ, պետք է իրացվեր: Անսպասելիության և հանկարծակիութ-
յան գործոնները պատճառ դարձան, որ երկրի կրթական համակարգը չկա-
րողացավ արագ և օպերատիվ արձագանքել ճգնաժամային իրավիճակին, 
արդյունքում` ի հայտ եկան բազմաթիվ բացեր ու համակարգակառուցված-
քային խնդիրներ, որոնց բախվեցին թե' տեղահանված երեխաները, թե ՀՀ 
կրթական համակարգի ենթակառուցվածքները, ուստի կարծում ենք, որ 
հիմնախնդիրն ունի համակողմանի ուսումնասիրության, հնարավոր ռե-
սուրսների  գնահատման և արդիականացման կարիք: 
 
Հետազոտության նպատակը 

Սույն հետազոտությունը նպատակ ունի խորապես ուսումնասիրելու 
44-օրյա պատերազմի հետևանքով տեղահանված երեխաների կրթության 
հիմնախնդիրն ու դրա իրացման ճանապարհին հանդիպած դժվարություն-
ները: Փորձ է արվել մշակելու և առաջադրելու այնպիսի համալիր մեթոդներ 
ու գործիքակազմ, որոնց գործադրումը հնարավորություն կտա անցնցում ի-
րականացնելու պատերազմի հետևանքով տեղահանված երեխաների ու-
սումնադաստիարակչական գործընթացը` տրամադրելով վերջիններիս 
նպատակային ու թիրախավորված մանկավարժահոգեբանական աջակ-
ցություն: 
 
Հիմնախնդրի վերլուծություն 

Պատերազմը համամարդկային, բազմակողմանի երևույթ է, որը դիպ-
չում է կյանքի` սոցիալական, հոգեբանական մշակութային, տնտեսական, 
կրթական և, որ ամենակարևորն է, անվտանգային ասպեկտներին: Պատե-
րազմը ոչ միայն խաթարում է մարդկային հասարակության զարգացումը, 
այլև ժամանակի հետ դառնում կենսակերպ` ինտեգրվելով  հասարակության 
կյանքին: Տեսակետ կա, որ մարդկության պատմությունը պատերազմների 
պատմություն է։ Վ. Չերչիլը միանգամայն ճշգրիտ նշել է. «Պատերազմը 
մարդկային ցեղի ճակատագիրն է` բացառությամբ կարճ և պատահական 

ընդմիջումների, երկրի վրա երբեք խաղաղություն չի եղել»[1, էջ 196]: Մ. Լ-
յութերը, պատերազմը բնութագրելով, նշել է. «Պատերազմը ամենամեծ ա-
ղետն է, որը կարող է առաջացնել տառապանք մարդկությանը: Այն ոչնչաց-
նում է կրոնը, պետությունները, ընտանիքները։ Ցանկացած աղետ նրանից 
նախընտրելի է»[2]: Պատերազմը և ռազմական գործողություններն արտա-
կարգ իրավիճակների շարքում առանձնահատուկ տեղում են գրավում` ի-
րենց բացարձակ դեստրուկտիվ և սթրեսածին բազմատեսակ կողմերով՝ 
մահ և տառապանք, զոհեր և կորուստներ, սոցիալական, կրթական և բժշ-
կական ինստիտուտների կազմալուծում, առաջնային կարիքների բավարար-
ման կտրուկ բարդացում, ընտանիքների կազմաքանդում, սով և հիվան-
դություններ, տեղահանում, արտագաղթ, աղքատություն և անհուսություն և 
այլն։ Պատերազմի հետևանքներից, սակայն, ամենասարսափելին դրա մի-
ջով անցած մարդկանց հոգեվիճակն է, նոր աշխարհի և ապագայի նկատ-
մամբ նրանց կազմաքանդված տեսլականը: Ինչպես նշեցինք, հատկապես 
թիրախային են երեխաները, քանի որ նրանք դառնում են առավել խոցելի, 
խաթարվում է նրանց` աշխարհի, մարդկանց և սեփական անձի վերաբեր-
յալ՝ դեռևս լիարժեքորեն չձևավորված համոզմունքային համակարգի կայու-
նությունը: Արդյունքում` դժվար հաղթահարելի են դառնում պատերազմա-
կան գործողությունների արդյունքում տեղահանված երեխաների մոտ 
դրսևորվող հոգեբանական տրավմաները, սոցիալական-հոգեբանական  
դժվարությունները, որոնք ունենում են բավականին դժվար ընթացք: Հոգե-
բանական գիտությունների թեկնածու, դոցենտ Միշչենկո Լյուբով Վլադիմի-
րովնան տեղին է նկատում. «Պատերազմների արդյունքում մարդիկ հաճախ 
են բախվում հոգեբանական տրավմաների, սթրեսային իրավիճակների, 
նրանց մշտապես հետապնդում է վախը և սարսափը, որը կոտրում է անձի 
«ես»-ի պաշտպանիչ շերտը, և մարդը, պատրաստ չլինելով, այլևս չի կարող 
կառավարել ու փոխակերպել իրեն պարուրող բացասական էներգիայի չա-
փից ավելի շատ քանակությունը, քանի որ տագնապն այլևս չի կատարում 
ազդանշանի իր գործողությունը, և դրա հետևանքով խանգարվում է մարդու 
ինքնապաշտպանական ռեակցիաների համակարգը [3, էջ 225-228]: 

Ինչպես հայտնի է, պատերազմը և դրա հետևանքներն աղետալի իրա-
վիճակ ստեղծեցին թե՛ ՀՀ-ում, թե՛ Ահ-ում: Հազարավոր մեր հայրենակից-
ներ ստիպված եղան կյանքի ու մահվան կռիվ տալ, վտանգվեց նրանց ֆի-
զիկական ու հոգեկան առողջությունը, ոտնահարվեցին սեփականության ու 
գույքի իրավունքները, դժվարացան նրանց համար որակյալ կրթություն և ա-
ռողջապահություն ապահովելու գործընթացները: Այս իրավիճակով պայմա-

նավորված` պատերազմի առաջին օրերին Արցախից հազարավոր երեխա-
ներ պաշտպանություն գտան ՀՀ-ում:  ԱՀ-ի ՄԻՊ-ի հատուկ զեկույցի տրա-
մադրած տվյալների համաձայն՝ հրետակոծություններից, հրթիռային և օդա-
յին հարվածներից նյութական վնաս է կրել 71 դպրոց և 14 մանկապարտեզ։ 
Ադրբեջանի ագրեսիայի հետևանքով փակվել է 220 դպրոց և 58 մանկա-
պարտեզ։ Այս ամենի հետևանքով շուրջ 24 000 երեխա զրկվել է դպրոց և 4 
000 երեխա՝ նախադպրոցական հաստատություն հաճախելու իրավունքից 
[4]: Այս թվերն իրականում սարսափեցնող են:  Կարելի է պնդել, որ ամեն 
կերպ ոտնահարվել են երեխաների` այդ թվում նաև կրթության իրավունքը, 
որը ամրագրված է «Երեխայի իրավուքնների մասին» կոնվենցիայի 28-րդ 
հոդվածում [5]: ՀՀ Սահմանադրության 38-րդ հոդվածի համապատասխան 
կետով ամրագրված է, որ ՀՀ-ում գտնվող յուրաքանչյուր ոք ստանում է 
կրթությունից օգտվելու իրավունք, մասնավորապես՝ հանրակրթական կամ 
միջնակարգ կրթությունից անվճար օգտվելու իրավունք [6]: ԱՀ սահմանադ-
րության 38-րդ հոդվածի առաջին կետում էլ ամրագրված է. «Յուրաքանչյուր 
ոք ունի կրթության իրավունք: Պարտադիր կրթության ծրագրերը և տևո-
ղությունը սահմանվում են օրենքով: Պետական ուսումնական հաստատութ-
յուններում միջնակարգ կրթությունն անվճար է» [7]:  

Իրականում պետք է արձանագրել, որ 44-օրյա պատերազմի ընթաց-
քում տեղահանված երեխաների կրթության կազմակերպման ճանապարհին 
ՀՀ կրթության պետական կառավարման լիազոր մարմինը, դպրոցն ու ու-
սուցիչը բախվեցին ոչ միայն երեխաների տեղայնացման, ուսումնառության 
համար անհրաժեշտ միջոցներով նրանց ապահովման հիմնախնդիրների, 
այլ վերջիններիս սոցիալականացման  և հետպատերազմյան հոգեբանա-
կան ծանր իրավիճակի հաղթահարման խնդիրների, նաև` ուսումնական 
գործընթացին նրանց ինտեգրելուն: Պատերազմների, հակամարտություն-
ների պատճառով տեղահանված անձանց վարքագծի բազմաթիվ դիտար-
կումները վկայում են այն մասին, որ պատերազմի միջով անցած մարդիկ ոչ 
միայն բախվում են ունեզրկության, սովի, սոցիալական խնդիրների, այլ նաև 
նրանց հոգեբանության մեջ տեղի են ունենում նկատելի փոփոխություններ` 
հաճախ ունենալով առավել սուր դրսևորումներ: Նույնը կարելի է պնդել 44-
օրյա պատերազմի սարսափի միջով անցած երեխաների հոգեբանական վի-
ճակի մասին: Մեր ուսումնասիրությունները գալիս են փաստելու, որ   բազ-
մաթիվ տեղահանված երեխաների մոտ հետպատերազմյան շրջանը բավա-
կանին դժվար շրջափուլ է եղել:  Պատերազմի ժամանակ մտերիմի, հարա-
զատի կորստից հետո երեխայի կյանքը կտրուկ փոխվում է։ Տեղահանված 

երեխաների դեպքում իրավիճակն առավել սրվում է` առաջացնելով ապահո-
վության զգացողություն, նպատակների և հավատի կորուստ, ինքնաընկալ-
ման փոփոխություն։ Այս իրավիճակով պայմանավորված` կրթությունը երե-
խայի համար սկզբնական շրջանում դառնում է երկրորդային, նա փորձում է 
ամեն կերպ ազատվել իր վախերից, տագնապներից: «Երեխաները պետք է 
պաշտպանված լինեն բռնությունից և հնարավորություն ունենան մեծանալու 
իրենց ընտանիքների հետ։ Նրանք չպետք է բաց թողնեն դպրոցը կամ վա-
խենան բժշկի գնալուց։ Նրանք չպետք է խտրականության ենթարկվեն այն 
պատճառով, թե որտեղից են նրանք գալիս: Նրանք պետք է կարողանան ի-
րենց զգալ ինչպես տանը՝ որտեղ էլ որ լինեն, որտեղ էլ որ տուն լինի» [8]:  

Աներկբա է, որ տեղահանված երեխաներին ՀՀ-ում ընդունեցին գրկա-
բաց: Նրանց համար ԿԳՄՍ նախարարության կողմից իրականացվեց ա-
ռաջնային կարիքների գնահատում և կրթություն ստանալու իրավունքն ի-
րացնելու համար` անհրաժեշտ քայլեր: Կարծում եք, որ ռեսուրսների ու գոր-
ծիքակազմի պակաս, այդուամենայնիվ, առկա էր` բավարարելու պատերազ-
մի սարսափով անցած երեխաների բնականոն ուսումնական գոծընթացն ու 
այդ շրջանակներում նաև հոգեշտկողական պահանջմունքները: Անշուշտ, 
կազմապերպչական գործընթացն ունեցավ բազմաթիվ կնճռոտ կողմեր, 
բազմաթիվ երեխաներ այդպես էլ չկարողացան ինտեգրվել նոր սոցիալա-
կան միջավայրին, չհաղթահարեցին իրենց բարդույթներն ու վախերը: Պա-
տերազմի հետևանքով տեղահանումը, ըստ էության, գիտակցության և հո-
գեկանի փոփոխված վիճակ է: Պատերազմն ազդեցություն է ունենում ըն-
տանիքի վրա՝ որպես համակարգի, որը հաճախ կազմալուծվում է. խնամա-
կալների (հիմնականում՝ հայրերի, երբեմն նաև՝ մայրերի) մահը երեխաների 
լքման ռիսկեր է ծնում: Այս ամենը գալիս է փաստելու, որ յուրաքանչյուր տե-
ղահանված երեխա ունենում է իր պատմությունը, իրեն բնորոշ վախերն ու 
ապագայի նկատմամբ իր պատկերացումները, իսկ արդյոք ՀՀ-ն, որ 44-օր-
յա պատերազմի հետևանքով տեղահանված/տարհանված երեխաների 
կրթության շարունակականության ապահովման միակ պատասխանատուն 
էր, ուներ այդչափ ներուժ կամ մարդկային ռեսուրս` գնահատելու յուրաքանչ-
յուր երեխայի անհատական կարիքը, վերահսկելու տեղահանված երեխանե-
րի հոգեբանական վիճակն ու արդյունավետ իրացնելու նրանց կրթության ի-
րավունքը: Ընդհանուր վերցրած` ամեն բան արվեց, որ բոլոր երեխաները 
ստանան իրենց կրթությունը շարունակելու հնարավորությունը, սակայն մի 
շարք ասպեկտներում նկատելի էր լիարժեքության և արդյունավետության 
պակաս:  

Ժամանակին և չուշացած մանկավարժահոգեբանական օժանդակութ-
յունն այս համատեքստում, կարծում ենք, որ անչափ կարևոր հանգամանք է` 
տեղահանված և նոր միջավայրում առաջին քայլերն անող երեխայի համար: 
Ըստ էության` երեխան իր վախերի, մտայնությունների ու տագնապների 
հետ մենակ է մնում, նրան պետք է համակարգային օգնություն, որպեսզի 
կարողանա  վերագտնել իրեն, գտնել առաջ գնալու, դրական էմոցիաներով 
լցվելու ուժ, բնականոն կյանքի վերադառնալու և սովորելու մոտիվացիան: 
Հաղթահարման այս շրջանում երեխային մենակ չթողնելն այնքանով է կար-
ևոր, որ նրա կողմից ապրած անհանգստության բացասական ազդեցությու-
նը դրսևորվում է ոչ միայն սուր իրավիճակում, այլև կարող է մեծապես ազ-
դեցություն ունենալ հետագա կյանքի վրա՝ հաճախ հանգեցնելով կյանքի ո-
րակի նվազմանը, անձի պաթոլոգիական գծերի ձևավորմանը, սոցիալական 
անհամապատասխանությանը, հոգեկան  հիվանդությունների առաջացմա-
նը [9, էջ 360]: Մեր համոզմամբ` ՀՀ-ում իրենց կրթության իրավունքն իրաց-
նող տեղահանված երեխաների հոգեբանական խնդիրները մեծամասամբ 
մնացին չլուծված. երեխաները պատշաճ հոգեբանական աջակցություն 
չստացան ուսումնական հաստատություններում` պայմանավորված ուսուցիչ-
ների` նմանօրինակ հիմնախնդրով երեխաների հետ մանկավարժական աշ-
խատանքի փորձառության պակասով: Պատերազմի տրավմատիկ փորձա-
ռությունը, դրա հետևանքով տեղահանումը կամ տարհանումը խաթարում է 
երեխայի պատկերացումներն ու համոզմունքները, նվազեցնում է անվտան-
գության՝ մանկուց ի վեր ձևավորված  ներքին զգացողությունը, որը հիմն-
ված է մի շարք փոխկապակցված գործոնների, օրինակ՝ ծննդավայրի, տան, 
ծնողների, ընտանիքի, դպրոցի, ընկերների և այլնի վրա։ Երբ այս սոցիալա-
կան համակարգի շղթան քանդվում է և այլևս չի ապահովում անվտանգութ-
յան զգացողությունը, երեխան սկսում է սատարման նոր մեխանիզմներ որո-
նել: Հենց այս համատեքստում է առաջնային նրա` սոցիալական նոր միջա-
վայրում ապահով զգալու, ընդունված լինելու կարևորությունն ու այդ գոր-
ծընթացում մանկավարժահոգեբանական աջակցության դերը: Անչափ կար-
ևոր է հենց սկզբից չեզոքացնել երեխայի հոգեկան առողջության խանգա-
րումների խարանը, որպեսզի վերջինս կարողանա բաց խոսել իր զգացածի 
և մտացածի մասին, չպարփակվի իր մեջ, ձերբազատվի մենակության և 
անպաշտպանության զգացողություններից։  Շատ կարևոր է, որ այս առու-
մով դասընկերների, առհասարակ սոցիալական միջավայրի խոսույթը 
կկենտրոնանա ոչ թե պատերազմի վրա, այլ ուղղված լինի երեխայի հետ-

պատերազմյան ինքնության որոնմանը, որտեղ պատերազմը պակաս կենտ-
րոնական տեղ կզբաղեցնի:  

Դիտարկենք, թե 44-օրյա պատերազմի հետևանքով ինչ մարտահրա-
վերների առաջ կանգնեց ՀՀ կրթական համակարգը. 

• ճգնաժամային իրավիճակում ռեսուրսների համակարգման դժվա-
րություններ, 

• մարդկային ներուժի պակաս` պայմանավորված հիմնախնդրի հետ 
աշխատանքի փորձի բացակայությամբ, 

• տեղահանված երեխաներին դպրոց ընդունելու փաստաթղթավոր-
ման գործընթացի դժվարություններ, 

• տեղահանված երեխաների հետ մանկավարժահոգեբանական ան-
հատական աշխատանքի ռեսուրսների պակաս, 

• տեղահանված երեխաների հետ նպատակաուղղված  հոգեբանա-
կան աշխատանքի ռեսուրսների սակավություն, 

• ծնողական համայնքի հետ մանկավարժական աշխատանքի դժվա-
րություն` պայմանավորված հիմնախնդրի հետ աշխատանքի փորձի 
բացակայությամբ, 

• տեղահանված երեխաների բնակության վայրի և կացարանի հաճա-
խակի փոփոխությամբ պայմանավորված դժվարություններ, 

• տեղահանված երեխաների բացակայությունները վերահսկելու մե-
խանիզմների պակաս, 

• տեղահանված երեխաների սոցիալականացման խնդիրներ, 
• տեղահանված երեխաների հարմարման խնդիրներ, 
• կրթության առանձնահատուկ պայմանների կարիք ունեցող երեխա-

ների հարմարման խնդիրներ` հիմնականում այնպիսի դպրոցներում, 
որոնցում ուսուցիչները չունեին ներառական կրթության փորձառութ-
յուն, 

• ոչ հաճախ, բայց դիտարկվող խտրականություն տեղահանված երե-
խաների նկատմամբ համադասարանցիների կողմից, 

• խոսքային դժվարություններ` պայմանավորված բարբառային խո-
սույթով: 

Ըստ էության, կարելի է կարծել, թե պատերազմական իրավիճակում 
կրթության շարունակականությունը, պետության կողմից կրթության իրա-
վունքի մատչելիության ապահովումը երկրորդային հիմնախնդիր է և առա-
վել կարևոր է շեշտը դնել տեղահանված երեխաների սոցիալական հիմ-
նախնդիրների վրա: Սակայն, ի հակադրություն դրա, կարծում ենք, որ 

կրթությունն այսպիսի իրավիճակներում տեղահանված երեխաների կյան-
քում կարող է խաղալ կարևոր ու առանցքային դեր՝ նոր սոցիալական միջա-
վայրում հարմարվելու, մանկավարժահոգեբանական աջակցության, դասըն-
կերների հետ շփման միջոցով բնականոն կյանք վերադառնալու, վախերն ու 
տագնապները հաղթահարելու առումով: Ուստի և կարևոր ենք համարում 
մեր կողմից վերոգրյալ հիմնախնդիրների` պետական մակարդակով ուսում-
նասիրությունը և հեռանկարային մեխանիզմների մշակումը: 
 
Գործնական համատեքստ 

Որպեսզի պատկերն առավել առարկայական լինի, մեր կողմից իրա-
կանավել է հիմնախնդրի հետազոտություն առցանց սոցիոլոգիական հարց-
ման միջոցով: Հարցմանը մասնակցել է 44-օրյա պատերազմի հետևանքով 
տեղահանված երեխայի թվով 10 ծնող (աղյուսակ 1) պատերազմի արդյուն-
քում տեղահանման հետևանքով ՀՀ-ում կրթություն ստացած 10 ավագ 
դպրոցական  (աղյուսակ 2) և 10 ուսուցիչ, որոնք առնչվել են տեղահանված 
երեխաների հետ (աղյուսակ 3):  

Եվ այսպես, մեր կողմից նախապես մշակվել են հարցաշարեր, որոն-
ցում զետեղել ենք հիմնահարցի շուրջ, մեր պատկերացմամբ, կնճռոտ և 
բարձրաձայնման արժանի հիմնահարցեր: Ըստ էության` հարցման արդյուք-
նում մեզ հաջողվեց առաջին դեմքով ստանալ հիմնախնդրի ավելի առար-
կայական ու համակողմանի պատկերը, որին և միտված էր մեր հետազո-
տությունը:  

Դիտարկենք հարցման արդյունքները համապատասխան աղյուսակ-
ներում: 

Աղյուսակ 1  
Տեղահանված երեխաների ծնողների հետ իրականացված 

սոցիոլոգիական հարցումների արդյունքների վերլուծություն 
 

1.Ինչպե՞ս Ձեր երեխան ընդունեց 
պատերազմի իրողությունը: 

 շատ ծանր-90% 
 միջին ծանրության-10% 
 

2.Ինչպե՞ս Ձեր երեխան ընդունեց 
տեղահանման փաստը: 

 բացասական-100% 
 դրական-0% 
 չեմ կարող ասել-0% 

3. ՀՀ-ում դպրոց հաճախելիս Ձեր 
երեխան ունեցա՞վ 
սոցիալականացման կամ 
հարմարման դժվարություններ: 

 այո-70% 
 ոչ-10% 
 մասամբ-20% 
 

4.Ինչպիսի՞ հետևանքներ թողեց 
պատերազմի հետևանքով 
տեղահանումը Ձեր երեխայի վրա:  

 ֆիզիկական առողջության 
վատթարացում-20% 

 քնի խանգարում, վախ, 
տագնապայնություն-70% 

 դպրոցական գործունեության մեջ 
պասիվություն, սովորելու 
մոտիվացիայի անկում-60% 

 դժվար հարաբերություններ 
դասընկերների հետ, 
ագրեսիվություն-40% 

 ռեգրեսիվ, հետընթացային վարք-
30% 

 

 
 

Աղյուսակ 2 
Տեղահանված երեխաների հետ իրականացված սոցիոլոգիական 

հարցումների արդյունքների վերլուծություն 
 
1.Կարողանո՞ւմ ես մոռանալ 
պատերազմը. նոր միջավայրը, նոր 
ընկերները նպաստո՞ւմ են, որ 
վերադառնաս բնականոն կյանքին: 

 այո-30% 
 ոչ-40% 
 մասամբ-30% 

2.Ունե՞ս արդյոք դժվարություններ 
ուսման մեջ: 

 այո-60% 
 ոչ-10% 
 մասամբ-30% 

3.Նոր ընկերները ինչպե՞ս են քեզ 
վերաբերվում: 

 լավ-70% 
 վատ-0% 
 չգիտեմ-30% 

4.Ուսուցիչները քեզ օգնո՞ւմ են 
հաղթահարելու դժվարություններդ: 

 այո-70% 
 ոչ-0% 
 երբեմն-30% 

Աղյուսակ 3 
Տեղահանված երեխաներին դասավանդող ուսուցիչների  հետ 
իրականացված սոցիոլոգիական հարցումների արդյունքների 

վերլուծություն 
 

1.Նշե'ք Ձեր դժվարությունները, 
որոնց բախվել եք 44-օրյա 
պատերազմի հետևանքով 
տեղահանված երեխաների հետ 
տարվող մանկավարժական 
աշխատանքի ընթացքում: 

 վախ, անհանգստություն-30% 
 ինքնավստահության պակաս-

70% 
 մասնագիտական 

հմտությունների պակաս-60% 
 խուճապ`պայմանավորված 

անսպասելիությամբ-90% 
2. Ունեցե՞լ եք ծանր հոգեկան 
վիճակով երեխայի հետ 
աշխատանքի փորձ: 

 այո-70% 
 ոչ-30% 

3. Ի՞նչ հիմնախնդիրներ 
կառանձնացնեք, որոնք 
խոչընդոտեցին Ձեր 
մանկավարժական արդյունավետ 
աշխատանքին: 

 տեղահանված երեխաների 
սոցիալականացման, 
հարմարման խնդիրներ-50% 

 կրթության առանձնահատուկ 
պայմանների կարիք ունեցող 
երեխաների հարմարման 
խնդիրներ-30% 

 հիմնախնդրի հետ 
աշխատանքի փորձի 
բացակայություն-70% 

 տեղահանված երեխաների 
հետ 
մանկավարժահոգեբանական 
անհատական աշխատանքի 
ռեսուրսների պակաս-50% 

 ուսումնական պլանների և 
առարկաների հնարավոր 
անհամապատասխանություն- 
20% 

4. Ինչպե՞ս կգնահատեք կրթության 
պետական կառավարման լիազոր 
մարմնի աշխատանքը` 44-օրյա 
պատերազմի հետևանքով 
տեղահանված/տարհանված 
երեխաների կրթության 
գործընթացը կազմակերպելու 
հարցում: 

 լավ-50% 
 վատ-30% 
 միջին մակարդակի-20% 

Եզրակացություն 
Այսպիսով` ստացված արդյունքները կրկին գալիս են փաստելու, որ 

44-օրյա պատերազմի հետևանքները իրենց բացասական ազդեցությունն ու-
նեցան նաև  կրթական համակարգի բնականոն ընթացքի  վրա: Տեղահան-
ված երեխաների մեծ թվաքանակը բազմաթիվ խնդիրներ ստեղծեց ՀՀ-ի 
կրթության ոլորտում: Մասնավորապես` կշեշտադրենք տեղահանված երե-
խաների հոգեկան առողջության ոլորտի խնդիրները, որոնք իրենց ուղիղ 
ազդեցությունն ունեցան ուսման որակի և սովորելու մոտիվացիայի վրա, 
ուստի և կարծում ենք, որ ուսուցիչները պետք է քաջատեղյակ լինեն նման 
խնդիրներով երեխաների հետ տարվող մանկավարժահոգեբանական աշ-
խատանքի առանձնահատկություններին, ինչի պակասը, համաձայն հարց-
ված ուսուցիչների, այնուամենայնիվ, նկատելի էր: Հիմնվելով մեր ուսումնա-
սիրությունների վրա` կարող ենք պնդել, որ արձագանքելով տեղահանված 
երեխաների խնդիրներին` ուսուցիչների և հոգեբանների կողմից պետք է օ-
պերատիվ կերպով ապահովեն տեղահանված երեխայի առաջնային կարիք-
ները, նրանց համար ապահովվի համապատասխան վերականգնողական 
միջավայր` հնարավոր երկրորդային տրավմաների բացառման համար: Ան-
չափ կարևոր է նաև տեղահանված երեխայի սոցիալականացման և նրա` 
միջավայրին հարմարման համար համապատասխան մթնոլորտի ապահո-
վումը, դասընկերների բարիդրացիական վերաբերմունքը, նրանց տոլեռան-
տությունն ու ապրումակցումը: Այս համատեքստում առանցքային կարևոր է 
մանկավարժական աշխատողների բացատրական աշխատանքը դասարա-
նի մյուս աշակերտների հետ` հնարավոր խտրականությունն ու վատ վերա-
բերմունքը բացառելու նկատառումներից ելնելով: 

Միայն կայուն և առողջ հոգեբանական միջավայրում տեղահանված ե-
րեխան կարող է անցնցում հաղթահարել իր հոգեբանական խնդիրները, 
կարևորել կրթությունը, ունենալ սովորելու մոտիվացիա:  

Կարծում եք, որ այս համատեքստում հարկ է պետական մակարդա-
կով ուշադրությունը` մանկավարժական աշխատողների հմտություններն ու 
կարողությունները զարգացնելու ուղղությամբ, ինչը կարելի է իրականութ-
յուն դարձնել համապատասխան վերապատրաստումների, սեմինարների 
միջոցով: Նկատենք, որ պատերազմական իրավիճակներում կրթական 
հաստատություններում համապատասխան թվով անձնակազմի առկայութ-
յունը շատ կարևոր է, քանի որ հակառակ պարագայում` հնարավոր չի լինի 
արձագանքել ռազմական գործողությունների արդյունքում տուժած ընտա-
նիքների և նրանց երեխաների կարիքներին։ Այսօր ՀՀ բազմաթիվ դպրոց-

ներում հոգեբաններ ու սոցիալական աշխատողներ չկան, ուստի 44-օրյա 
պատերազմի արդյունքում ուսուցիչները բազմաթիվ հարցերում ստիպված 
էին ապավինել բացառապես իրենց մասնագիտական ու մարդկային որակ-
ներին։ Հենց այս համատեքստում է, որ ակնառու է դառնում համապատաս-
խան վերապատրաստումների կարիքը, ինչի շուրջ իրեց համոզմունքն էին 
հայտնել նաև հետազոտությանը մասնակցած ուսուցիչների մի մասը` փաս-
տելով, որ զգացվել է մասնագիտական աջակցության կարիք:  

Այսպիսով` կարող ենք փաստել, որ ԼՂ կոնֆլիկտի և դրանով պայմա-
նավորված ճգնաժամի պայմաններում երեխաների պաշտպանությունն ա-
ռաջնային է դառնում, քանի որ առաջանում են երեխաների հանդեպ 
բռնության, անտեսման, թերսնուցման, հոգեբանական վիճակի վատթա-
րացման, կրթության ընդհատման ռիսկեր, ուստի հաշվի առնելով նոր պա-
տերազմական վտանգի հնարավորության ռիսկերը` շատ կարևոր է, որ մեր 
կրթական համակարգն ամեն կերպ պատրաստ լինի հնարավոր ֆորսմաժո-
րային իրավիճակում երեխաների կրթության իրավունքն արդյունավետ 
իրացնելու հույժ կարևոր մարտահրավերին: 

